
ОРОН НУТГИЙН ТӨСВИЙН ОРЛОГО ЗАРЛАГА

Улсын төвлөрсөн төсвийн шилжүүлэг дэмжлэгийг оруулан тооцсоноор 2011 оны эхний 2 сард аймгийн төсөвт 940.8 сая төгрөгийн орлого орохоос 1051.7 сая төгрөгийн орлого орж төлөвлөгөөг 11.8 хувиар буюу 110.9 сая төгрөгөөр давуулан биелүүлэв.  
Улсын төсвийн шилжүүлэг дэмжлэгийг оруулахгүйгээр аймаг өөрөө 271.9  сая төгрөгийн орлого бүрдүүлэхээс 382.8 сая төгрөгийн орлогыг оруулж төлөвлөгөөг 40.8 хувийг буюу 110.9 сая төгрөгөөр давуулан биелүүллээ.  Төсвийн орлогын бүрдүүлэлтийг сумдаар үзвэл Ихтамир, Эрдэнэмандал, Жаргалант,  Цэнхэр, Булган, Эрдэнэбулган, Цахир, Төвшрүүлэх, Хайрхан, Өгийнуур гэсэн 11 сум төлөвлөгөөг 101.4-237.3 хувиар биелүүллээ.  
Харин Чулуут 0.1 хувиар, Хангай 34.8 хувиар, Өндөр-Улаан 50.3 хувиар, Цэцэрлэг 12.8 хувиар, Батцэнгэл 10.2 хувиар, Өлзийт 16.6 хувиар, Хашаат 63.7, Хотонт 69.1 хувиар тус тус төлөвлөгөөг таслаад байна. 

Эхний 2 сард төвлөрүүлэх орлогыг нэр төрлөөр нь үзвэл татварын бус орлогын төлөвлөгөөг 14.0 хувиар биелүүлээгүй байгаагаас бусад бүх нэрийн орлогуудыг бүрэн биелүүлсэн байна. 

Аймгийн төсвийн орлогын 63.6 хувийг тусламжийн орлогоор, 28.8 хувийг орлогын албан татвараар, 0.3 хувийг өмчийн татвараар, 0.1 хувийг тусгай зориулалтын орлогоор, 3.3 хувийг бусад албан татвараар, 2.5 хувийг татварын бус орлогоор, 1.4 хувийг хөрөнгийн орлогоор бүрдүүлж байна. 

Улсын төвлөрсөн төсөвт аж ахуйн нэгжийн орлогын татвараар 13.0 сая төгрөг, Нэмэгдсэн өртгийн албан татвараар 53.4 сая төгрөг, онцгой татвараар 5.8 сая төгрөг бүгд 72.2 сая төгрөгийг шилжүүлж төлөвлөгөөг 191.0 хувиар биелүүллээ. 
Орон нутгийн  төсвийн болон улсын төсвийн байгууллагуудын дүнгээр 4998.2 сая төгрөгийг урсгал зардалд зарцуулсан нь өнгөрсөн оны мөн үеийнхээс 39.1 хувиар буюу 1404.7 сая төгрөгөөр илүү байна. 
Улсын төсвийн байгууллагууд нийт зарлагын 61.5 хувийг цалин хөлсөнд, 6.2 хувийг нийгмийн даатгалын шимтгэлд, 32.3 хувийг бараа үйлчилгээний бусад зардалд зарцуулжээ.
 Улсын болон орон нутгийн нийт төсвийн зардлын 15.5 хувийг нийтийн ерөнхий үйлчилгээнд, 4.7 хувийг нийгмийн хэв журам аюулгүй байдалд, 49.5 хувийг боловсролын салбарт 19.5 хувийг эрүүл мэндийн салбарт, 0.9 хувийг нийгмийн хангамж, халамжийн салбарт, 3.6 хувийг спорт, соёл урлагын салбарт, 6.3 хувийг хөдөө аж ахуйн болон эдийн засгийн бусад салбарт зарцууллаа. 
3 дугаар сарын 1-ний байдлаар орон нутгийн төсвийн байгууллагууд 3.0 сая төгрөгийн өртэй байгаа нь Эрдэнэбулган суманд байна. 

Улсын төсвийн байгууллагууд 70.6 сая төгрөгийн өртэй байгаа нь өмнөх оны мөн үеийнхээс 484.3 сая төгрөгөөр буурсан байна.  Одоогийн өглөгийн  35.1 сая төгрөг нь боловсролын салбарын, 20.4 сая төгрөг нь эрүүл мэндийн салбарын 9.9 сая төгрөг нь нийгмийн хэв журам сахиулах салбарын, 13.6 сая нь спорт соёл урлагийн салбарын, 0.9 сая нь нийтийн ерөнхий үйлчилгээний салбарын өр байна.  Энэ өрийн 21.2 хувь нь түлш, халаалт, 48.1 хувь нь цалин шимтгэлийн, 30.7 хувь нь бусад төрлийн өр байна. 
Нийгмийн даатгалын хэлтэс аж ахуй нэгж иргэдээс нийгмийн даатгалын шимтгэлд 793.5 сая төгрөг, эрүүл мэндийн даатгалын шимтгэлд 192.5 сая төгрөгийг төвлөрүүлж улсаас тэтгэврийн даатгалын санд 1850.0 сая төгрөг, эрүүл мэндийн даатгалын санд 33.0 сая төгрөг авсан байна.  
Эхний 2 сарын байдлаар нийгмийн халамж, хүний хөгжлийн сангаас давхардсан тоогоор 92.1 мянган хүнд 4 тэрбум 692.4 сая төгрөгийн тэтгэмж хөнгөлөлт тусламж олгосны 3.2 хувь нь тусламж, 1.0 хувь нь хөнгөлөлт, 4.7 хувь нь тэтгэвэр, 4.0 хувь нь тэтгэмж, 87.1 хувь нь хүний хөгжил сангаас олгосон мөнгө байна. 
Одоогийн байдлаар 1086 алдарт эхэд 136.7 сая төгрөгийн одонгийн мөнгө, 1678 ахмадад 44.3 сая төгрөгийн тусламж хөнгөлөлт, 2315 жирэмсэн болон хөхүүл эхчүүдэд 93.8 сая төгрөгийн нөхцөлт мөнгөн тэтгэмж болон 82270 хүнд 4062.3 сая төгрөгийн эх ороны хишигийг олгосон байна. 
ХЭРЭГЛЭЭНИЙ ҮНЭ

Сар бүрийн 15-21 ний байдлаар хүн амын өргөн хэрэглээний 12 бүлгийн 194 нэрийн барааны үнийн өөрчлөлтийг судалж түүний үндсэн дээр имфляцыг тооцдог. 

2011 оны 02 дугаар сард бараа үйлчилгээний үнэ тариф өмнөх сарыхаас 0.8 хувиар, өнгөрсөн оны мөн үеийхээс 10.4 хувиар,  2010 оны 12 дугаар сарынхаас 3.6 хувиар, 2005 оны 12-р сарынхаас 77.0 хувиар тус тус өссөн байна. 

Өнгөрсөн 1 дүгээр сартай зэрэгцүүлэхэд хэрэглээний сагсанд авсан 194  нэрийн бараа үйлчилгээний үнэ тарифын 10.8 хувийх нь үнэ өсч, 1.0 хувийх нь үнэ буурч, 88.2 хувийх нь үнэ тогтвортой байлаа. 
Энэ сард өмнөх сарынхаас сүү, элсэн чихрийн үнэ 5.6-11.8 хувиар буурч харин гурил, ургамлын тос, лууван, манжин, сонгино, үзэм, өндөг, ундаа, архи, пиво зэргийн үнэ 1.1-25.0 тус тус нэмэгдсэн байна. 
Харин өмнөх оны мөн үетэй зэрэгцүүлэхэд 46.9 хувийх нь буюу 91 нэрийн бараа үйлчилгээний үнэ тариф өсч 9.8 хувийх нь буюу 19 нэрийн барааны үнэ буурч 43.3 хувийх нь үнэ тогтвортой байна. Өнгөрсөн оны мөн үеийхээс байцаа, сонгино, элсэн чихэр, эм тариа, холбооны ярианы тариф зэргийн үнэ 3.0-286 хувиар буурсан боловч гурил, цагаан будаа, адуу хонь үхрийн мах, ааруул, үзэм, байцаа, сонгино, цай, давс, элсэн чихэр, цаастай чихэр, тамхи, даавуу, торго, дотуур, гадуур хувцас, гутал, гэр ахуйн хэрэгсэл, эм тариа,  модон эдлэл, оо, сургалтын төлбөр зэргүүд 2.2-34.0 хувиар нэмэгдсэн байна.

АЖИЛГҮЙДЭЛ 


Хөдөлмөр зохицуулах албанд бүртгэлтэй ажил идэвхитэй хайж байгаа 1948 ажилгүй хүн байгаагийн 48.4 хувь нь буюу 944 нь эмэгтэйчүүд байна. Хөдөлмөрийн насны 10.0 мянган хүн тутамд 344 ажилгүйчүүд ноогдож байгаа бөгөөд өнгөрсөн оны мөн үеийнхээс ажилгүйчүүдийн тоо 7.3 хувиар өсөөд байна. 

Энэ 2 дугаар сард 25 хүн ажилгүйчүүдэд нэмж бүртгүүлэн ажилгүй байсан хүмүүсээс 233 хүн ажлын байнгын болон түр ажлын байраар хангагдсан байна. 
2 дугаар сард ажилгүйчүүдэд бүртгүүлэгчдийн 4.0 хувь нь орон тооны цомхотголоос, 44.0 хувь нь сургууль төгссөн, 28.0 хувь мэргэжлийн ажил олдохгүйгээс, 24.0 хувь нь бусад  шалтгаанаар бүртгүүлсэн байна. 

Ажилд орогчдын 24.7 хувь нь нөхөрлөл компаниудад, 1.3 хувь нь хоршоонд, 74.0 хувь нь бусад газарт ажилд орсон байна. Ажилгүйчүүдийг боловсролоор нь үзвэл 12.7 хувь нь дээд, 4.6 хувь нь тусгай дунд, 4.9 хувь нь мэргэжлийн анхан шатны, 72.1 хувь нь бүрэн ба бүрэн бус дунд, 4.7 хувь нь бага, 1.0 хувь нь боловсролгүй хүмүүс байгаа ба насны  хувьд 53.2 хувь нь 16-34 насны залуучууд, 18.9 хувь нь анх удаа ажил хайж байгаа хүмүүс байна. 

ХӨДӨӨ АЖ АХУЙ

Аймгийн хэмжээнд мал төллөлт эхэлж одоогийн байдлаар оны эхний эх малын 0.1 хувь буюу 909 хээлтэгч төллөн гарсан төлийн 97.8 хувь буюу 889 төл бойжиж байна.

Оны эхний малын 0.6 хувь буюу 16.9 мянган мал хорогдож мал онд оролт 99.4 хувьтай байна. Нийт хорогдлын 2.1 хувийг өвчнөөр хорогдсон мал, 21.2 хувийг хээлтэгч мал эзэлж байна. Нийт хорогдлын 23.9 хувийг ямаа, 63.9 хувийг хонь, 8.7 хувийг үхэр, 3.5 хувийг адууны хорогдол эзэлж байна. 


Малын хорогдлын байдлыг сумдаар үзвэл Хашаат сум оны эхний малын 4.3 хувь буюу 9778 мал, Цахир сум 1.27 хувь буюу 838 мал, Хайрхан сум 0.8 хувь буюу 1491 мал, Өлзийт 0.6 хувь буюу 893 мал, Чулуут сум 0.5 хувь буюу 575 мал хорогдсон нь хамгийн их хорогдолтой байна.  

Одоо аймгийн нийт нутгаар цасан бүрхүүлтэй байгаа боловч  малчид өвөлжилт хаваржилтын бэлтгэлээ өнгөрсөн намар сайн бэлтгэсэн цаг агаар харьцангуй таатай байгаагаас малын хорогдол бага байна. 

Энэ онд манай аймаг ойгоос 106.9 мянган м3 галын түлээ, 6.1 мянган м3 хэрэгцээний мод, бүгд 112.9 мянган м3 мод авч ашиглахаар баталсанаас оны эхний 2 сард 5.9 мянган м3 галын түлээ бэлтгэсэн байна. Бэлтгэсэн модны гоожингийн орлогоор 14.7 сая төгрөг төсвийн орлогод оруулж ойн зөрчилд 0.2 сая төгрөгийн торгуул оногдуулсан байна. 
АЖ ҮЙЛДВЭР

Аж үйлдвэрийн бүтээгдэхүүний үйлдвэрлэл 2005 оны зэрэгцүүлэх үнээр үнэлсэнээр 68.6 сая төгрөг болж өнгөрсөн оны мөн үеийнхээс 7.8 хувиар буюу 5.0 сая төгрөгөөр өссөн байна. 
Нийт үйлдвэрлэлтийн 5.5 хувийг хүнс ундааны, 0.5 хувийг хэвлэлийн , 74.3 хувийг дулааны эрчим хүчний, 15.0 хувийг усан хангамж, 1.8 хувийг модон эдлэлийн, 2.7 хувийг гутал хувцасны, 0.2 хувийг бусад үйлдвэрлэл эзэлж байна. 

Үйлдвэрийн газрууд оны үнээр эхний 2 сард  566.2 сая төгрөгийн бүтээгдэхүүн үйлдвэрлэж 566.3 сая төгрөгийн борлуулалтын орлоготой ажилласан нь өнгөрсөн оны мөн үеэс бүтээгдэхүүний үйлдвэрлэл 3.9 хувиар борлуулалтын орлого 4.0 хувиар өссөн байна. 

Гол нэрийн бүтээгдэхүүнээс талх, нариын боов, түгээсэн цэвэр ус,  хүснэгт маягт, монгол болон савхин гутал, гэрийн мод, модон тавилгын үйлдвэрлэл 1.5-77.4 хувиар нэмэгдсэн бол архи, монгол дээл, дулааны үйлдвэрлэл 1.7-7.6 хувиар буурсан байна. 

ЭРҮҮЛ МЭНД

Эмнэлгийн байгууллагууд 669 ор 93 их эмчтэйгээр хүн амд үйлчилж давхардсан тоогоор 48.8 мянган хүн амд амбулаторын үзлэг хийсний 15.9 мянгад нь урьдчилан сэргийлэх үзлэг хийсний гадна 3.8 мянган хүнийг эмнэлэгт хэвтүүлэн эмчилж гаргасан байна. Вакцинжуулалтад хамрагдвал зохих 0-1 насны хүүхдийн 95.6 хувийг бүрэн хамруулсаны дотор Эрдэнэмандал, Жаргалант, Хайрхан, Өлзийт, Өгийнуур, Цахир сумд 100 хувь хамруулсан байна. 

Оны эхний 2 сард 309 эхээс 311 хүүхэд амьд төрсөн нь өнгөрсөн оны мөн үеийнхээс төрсөн хүүхдийн тоо 61 хүүхдээр буюу 16.4 хувиар буурсан байна. 

Хүн амын нас баралт 92 гарсан нь өнгөрсөн оны мөн үеэс 3 тохиолдлоор буюу 3.1 хувиар багассан байна. 1000 хүнд ноогдох төрөлт 3.4,  нас баралт 1.0 ноогдож хүн амын ердийн цэвэр өсөлт 3.3 байна. 

1-5 хүртэлх насны хүүхдийн эндэгдэл 3 гарч  1000 амьд төрөлтөд 9.7 ноогдож өнгөрсөн оны мөн үеийн түвшинд байна. 
0-1 насны хүүхдийн буюу нялхсын нас баралт 4 гарч 1000 амьд төрөлтөд 13 ноогдож байгаа нь өнгөрсөн оны мөн үеийнхээс 9 тохиолдлоор буюу 21 промилээр буурсан байна. 

3-р сарын 1 ний байдлаар халдварт өвчнөөр өвчилсөн 190 тохиолдол гарсан нь өнгөрсөн оны мөн үеийнхээс 117 тохиолдлоор нэмэгдсэний дотор вируст гепатитаар өвчилсөн тохиолдол эрс нэмэгдсэн байна.
ГЭМТ ХЭРЭГ

Аймгийн хэмжээгээр 82 холбогдогч бүхий 84 гэмт хэрэг гарсны дотор хүний амь бие эрүүл мэндийн эсрэг хэрэг 22, өмчлөх эрхийн эсрэг 47 хэрэг гарсан байна. 

Гэмт хэргийн улмаас 9 хүн нас барж, 30 хүн гэмтэж бэртэн улс болон иргэдэд 102.3 сая төгрөгийн хохирол учирсан байна. Бүртгэгдсэн нийт хэргийн 10.9 хувийг бүлэглэж, 30.5 хувийг согтуугаар үйлдсэн ба архи ууж хэвийн бус явсан 295 хүнийг эрүүлжүүлсэн байна. 

Өнгөрсөн оны мөн үеийнхтэй зэрэгцүүлэхэд гэмт хэргийн гаралт 35.5 дахин буюу 22 тохиолдлоор, архи ууж эрүүлжүүлэгдсэн хүний тоо 133-аар нэмэгдсэн байна. 

